
«ՔՐԵԱԿԱՆ ԴԱՏԱՎԱՐՈՒԹՅԱՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ», «ՔՐԵԱԿԱՆ ԴԱՏԱՎԱՐՈՒԹՅԱՆ ՕՐԵՆՍԳՐՔՈՒՄ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔՆԵՐԻ ՆԱԽԱԳԾԵՐԻ
	
	1. Հայաստանի Հանրապետության ոստիկանություն
	07.12.2021թ.

	
	N 1/21/84007-21

	Նախագծի վերաբերյալ առաջարկություններ չկան:
	

	2. Հայաստանի Հանրապետության ազգային անվտանգության ծառայություն
	09.12.2021թ.

	
	N 11/961

	Նախագծի վերաբերյալ առաջարկություններ չկան:
	

	3. Հայաստանի Հանրապետության ֆինանսների նախարարություն
	10.12.2021թ.

	
	N 01/11-1/20320-2021

	Նախագծի վերաբերյալ առաջարկություններ չկան:
	

	4. Հայաստանի Հանրապետության քննչական կոմիտե
	16.12.2021թ.

	
	N 01/22/87146-2021

	«Քրեական դատավարության օրենսգրքում փոփոխություններ և լրացում կատարելու մասին» օրենքի նախագծի վերաբերյալ.
1) Նախագծի 1-ին հոդվածի 5-րդ մասով լրացվող գործող օրենքի 190-րդ հոդվածի 10-րդ մասի խմբագրության համաձայն՝ «Տարբեր պետական մարմինների քննիչներին ենթակա հանցագործությունների վերաբերյալ գործերը մեկ վարույթում միացնելու կամ գործի քննության ընթացքում այլ քննիչին ենթակա և սույն հոդվածի 8-րդ մասով չնախատեսված հանցագործության բացահայտման դեպքում ենթակայության հարցը որոշում է դատախազը: Այս կարգը չի տարածվում սույն հոդվածի 5.1-ին, 6.1-ին, 6.2-րդ, 6.3-րդ մասերով նախատեսված հանցագործությունների, Հայաստանի Հանրապետության քրեական օրենսգրքի 309.1-ին հոդվածով, 341-րդ հոդվածի 2-րդ մասով, խոշտանգմամբ զուգորդված լինելու դեպքում՝ 341-րդ հոդվածի 3-րդ մասով նախատեսված հանցագործությունների, ինչպես նաև սույն հոդվածի 3-րդ մասում նշված անձանց կատարած հանցագործությունների վերաբերյալ քրեական գործերի վրա, որոնցից 5.1-ին մասով նախատեսված քրեական գործերի նախաքննությունը կատարում են հակակոռուպցիոն կոմիտեի քննիչները, Հայաստանի Հանրապետության քրեական օրենսգրքի 309.1-ին հոդվածով, 341-րդ հոդվածի 2-րդ մասով, խոշտանգմամբ զուգորդված լինելու դեպքում՝ 341-րդ հոդվածի 3-րդ մասով նախատեսված հանցագործությունների և սույն հոդվածի 6.2-րդ մասով նախատեսված հանցագործությունների վերաբերյալ քրեական գործերի նախաքննությունը կատարում են քննչական կոմիտեի քննիչները, իսկ սույն հոդվածի 3-րդ, 6.1-ին և 6.3-րդ մասով նախատեսված քրեական գործերի նախաքննությունը կատարում են ազգային անվտանգության մարմինների քննիչները:»:
Նորմը նշված խմբագրությամբ շարադրելու առնչությամբ պետք է նշել, որ քրեական օրենսգրքի 309.1-ին հոդվածով, 341-րդ հոդվածի 2-րդ մասով, խոշտանգմամբ զուգորդված լինելու դեպքում՝ 341-րդ հոդվածի 3-րդ մասով նախատեսված հանցագործությունների և քրեական դատավարության օրենսգրքի 190-րդ հոդվածի 6.2-րդ մասով նախատեսված (այն է՝ նախաքննությունն ազգային անվտանգության մարմիններում ինքնավար պաշտոն զբաղեցնող անձանց` իրենց պաշտոնեական դիրքի կապակցությամբ հանցակցությամբ կամ նրանց կատարած` սույն հոդվածի 5.1-ին մասով չնախատեսված հանցագործությունների վերաբերյալ գործերով կատարում են քննչական կոմիտեի քննիչները) հանցագործությունների վերաբերյալ  քրեական գործերի նախաքննությունը նախատեսվում է վերապահել քննչական կոմիտեի (այսուհետ՝ Քննչական կոմիտե) քննիչներին:
Վերոգրյալով պայմանավորված, հարկ է փաստել, որ ներկայումս քրեական գործերի քանակի աննախադեպ շարունակական աճի պայմաններում, հաշվի առնելով քննիչների գերծանրաբեռնվածությունը և նման պարագայում Նախագծով նախատեսված հանցատեսակներով քրեական գործերի քննությունը ևս Քննչական կոմիտեի քննիչներին վերապահումը, կստեղծվի մի իրավիճակ, ըստ որի՝ Սահմանադրությամբ Քննչական կոմիտեի առջև դրված հիմնական խնդիրների՝ օրենքով սահմանված դեպքերում և կարգով մինչդատական քրեական վարույթի կազմակերպումն ու իրականացումը, կհանգեցնի արդյունավետության նվազեցման, մասնավորապես՝ քրեական գործերի քանակական աճին զուգահեռ աճելու է նաև քննիչների ծանրաբեռնվածությունը, ինչի արդյունքում խախտվելու է քրեական վարույթի մասնակիցների՝ գործերը ողջամիտ ժամկետում քննելու «Մարդու իրավունքների և հիմնական ազատությունների պաշտպանության մասին» Եվրոպական կոնվենցիայով երաշխավորված իրավունքը:
Հանրահայտ փաստ է, որ Քննչական կոմիտեի ձևավորումից ի վեր, հանրապետությունում նախաքննություն իրականացնելու իրավասությամբ օժտված քննչական մարմինների վարույթում քննված քրեական գործերի շուրջ 93-95 %-ը մշտապես քննվել է Քննչական կոմիտեի վարույթում:
Նախատեսվող հանցատեսակներով նախաքննության իրականացումը Քննչական կոմիտեին վերապահելու դեպքում, Քննչական կոմիտեն՝ մշտապես գերծանրաբեռնվածության պայմաններում, առկա հաստիքներով ի զորու չի լինի պատշաճ կերպով իրագործելու իր առջև դրված խնդիրները: Ուստի, առաջարկում ենք Քննչական կոմիտեին հատկացնել 20 հաստիք, քանի որ ՀՀ վարչապետի 14.10.2021 թվականի թիվ 1159-Ա որոշմամբ Քննչական կոմիտեի 20 հաստիք կրճատվել և հատկացվել է Հակակոռուպցիոն կոմիտեին:
Նախատեսված հոդվածներով քննչական ենթակայությունը ևս Քննչական կոմիտեին վերապահելու դեպքում՝ նշված 20 հաստիքների համալրմամբ կկարգավորվի Քննչական կոմիտի առջև դրված խնդիրների պատշաճ կատարումը:
	Չի ընդունվել
Ներկայացված առաջարկությունը դուրս է Նախագծերի կարգավորման առարկայի շրջանակից:
Միևնույն ժամանակ, հայտնում ենք, որ նշված հարցը կարող է քննարկման առարկա դառնալ օրենքից բխող ենթաօրենսդրական ակտերի շրջանակում։ 

	5. Հայաստանի Հանրապետության պետական եկամուտների կոմիտե
	07.12.2021թ.

	
	N 04/11-1/78076-2021

	Նախագծի վերաբերյալ առաջարկություններ չկան:
	

	6. Գլխավոր դատախազություն
	16.12.2021 թ. 

	
	N 04/20.2/17961-2021

	1. «Քրեական դատավարության օրենսգրքում փոփոխություններ և լրացում կատարելու մասին» ՀՀ օրենքի նախագծով առաջարկվող փոփոխություններով նախատեսվում է Հայաստանի Հանրապետության քրեական դատավարության օրենսգրքի 190-րդ հոդվածի 3-րդ մասը շարադրել հետևյալ խմբագրությամբ.
«3․ Նախաքննությունը Հայաստանի Հանրապետության բարձրաստիճան պաշտոնատար անձանց կատարած հանցագործությունների, պետական ծառայություն իրականացնող անձանց` իրենց պաշտոնեական դիրքի հետ կապված հանցագործությունների (բացառությամբ սույն հոդվածի 5.1-ին մասով, Հայաստանի Հանրապետության քրեական օրենսգրքի 309.1-ին հոդվածով, 341-րդ հոդվածի 2-րդ մասով, խոշտանգմամբ զուգորդված լինելու դեպքում՝ 341-րդ հոդվածի 3-րդ մասով նախատեսված հանցագործությունների), ինչպես նաև Հայաստանի Հանրապետության քրեական օրենսգրքի 189.1 (բացառությամբ 189.1-ին հոդվածի 2-րդ մասի 3-րդ կետի), 217, 217.1 , 219-221, 224, 226, 226.1, 233, 234, 250, 299, 302-307, 329, 329.1, 330, 384-397.1 հոդվածներով նախատեսված հանցագործությունների վերաբերյալ գործերով կատարում են ազգային անվտանգության մարմինների քննիչները»:
Միաժամանակ, նույն նախագծով առաջարկվում է Հայաստանի Հանրապետության քրեական դատավարության օրենսգրքի 190-րդ հոդվածը լրացնել նոր՝ 6.3-րդ մասով՝ սահմանելով, որ «Նախաքննությունը քննչական կոմիտեում ինքնավար պաշտոն զբաղեցնող անձանց՝ իրենց պաշտոնեական դիրքի կապակցությամբ հանցակցությամբ կամ նրանց կատարած` սույն հոդվածի 5.1-ին մասով չնախատեսված հանցագործությունների վերաբերյալ գործերով կատարում են ազգային անվտանգության մարմինների քննիչները»:
Հայաստանի Հանրապետության քրեական դատավարության օրենսգրքի 6-րդ հոդվածի 26.1-րդ և 26.2-րդ կետերում բացահայտված է «բարձրաստիճան պաշտոնատար անձ» և «պետական ծառայություն իրականացնող անձ» հասկացությունների բովանդակությունը: Ընդ որում, Հայաստանի Հանրապետության քրեական դատավարության օրենսգրքի 6-րդ հոդվածի  26.1-րդ կետում, ի թիվս այլոց, բարձրաստիճան պաշտոնատար անձ են համարվում նաև ՀՀ քննչական կոմիտեում ինքնավար պաշտոն զբաղեցնող անձինք: Մինչդեռ, Նախագծով ՀՀ քրեական դատավարության օրենսգրքի 190-րդ հոդվածն առաջարկվում է լրացնել նոր՝ 6.3-րդ մասով, որը սահմանում է քննիչների կողմից կատարված հանցագործությունների քննչական ենթակայությունը, ինչն արդեն իսկ կարգավորված է նույն հոդվածի 3-րդ մասով:
	Չի ընդունվել
Նախագծի շրջանակներում առաջարկվում է փոփոխություն կատարել նաև ՀՀ քրեական դատավարության օրենսգրքի 190-րդ հոդվածի 3-րդ մասում, որով սահմանվում է, որ նախաքննությունը Հայաստանի Հանրապետության բարձրաստիճան պաշտոնատար անձանց կատարած հանցագործությունների, պետական ծառայություն իրականացնող անձանց` իրենց պաշտոնեական դիրքի հետ կապված հանցագործությունների վերաբերյալ գործերով կատարում են ազգային անվտանգության մարմինների քննիչները, սակայն բացառությունների մեջ նախատեսվում են Հայաստանի Հանրապետության քրեական օրենսգրքի 309.1-ին հոդվածով, 341-րդ հոդվածի 2-րդ մասով, խոշտանգմամբ զուգորդված լինելու դեպքում՝ 341-րդ հոդվածի 3-րդ մասով նախատեսված հանցագործությունները: 
Միևնույն ժամանակ, նույն հոդվածը լրացվում է 6․3-րդ մասով, որի համաձայն նախաքննությունը քննչական կոմիտեում ինքնավար պաշտոն զբաղեցնող անձանց՝ իրենց պաշտոնեական դիրքի կապակցությամբ հանցակցությամբ կամ նրանց կատարած` սույն հոդվածի 5.1-ին մասով չնախատեսված հանցագործությունների վերաբերյալ գործերով կատարում են ազգային անվտանգության մարմինների քննիչները։
Նշված դրույթը բացառություն է սահմանում քննչական կոմիտեում ինքնավար պաշտոն զբաղեցնող անձանց համար, իսկ դրա բացակայության դեպքում չի ապահովվի քննչական կոմիտեում ինքնավար պաշտոն զբաղեցնող անձանց խոշտանգման գործերի քննությունը ՀՀ ազգային անվտանգության մարմինների քննիչների կողմից, ինչն անթույլատրելի է: 

	2. ՀՀ վճռաբեկ դատարանի՝ թիվ ՏԴ2/0005/01/16 գործով  2017 թվականի նոյեմբերի 15-ի որոշմամբ արտահայտած իրավական դիրքորոշման համաձայն՝ «(…) այն դեպքում, երբ հետաքննության մարմնի աշխատակիցը, քննիչը, կամ դատախազը ուղղակի կամ անուղղակի շահագրգռված են գործի ելքով, այդ թվում՝ ողջամտորեն կարող են հանդիսանալ գործին մասնակցող անձ, մասնավորապես, հանցավոր ոտնձգությունից տուժած անձ, իրավասու չեն լուծելու քրեական գործի հարուցման հարցը»։ Հիշյալ դիրքորոշումը բխում է ՀՀ քրեական դատավարության օրենսգրքի 17-րդ հոդվածի 2-րդ մասով նախատեսված արգելքից, որը միտված է արդարադատության բնագավառում երաշխավորելու օբյեկտիվ և անաչառ որոշումների կայացումը` ինչպես ընթացակարգային (դատավարական), այնպես էլ նյութական իրավահարաբերություններ կարգավորելիս։ Ընդ որում,  Վճռաբեկ դատարանն ընդգծել է, որ հիշյալ երաշխիքը գործում է քրեական գործով վարույթի ամբողջ ընթացքում:
Առաջարկվող փոփոխություններով և լրացումներով ՀՀ վճռաբեկ դատարանի արտահայտած վերոհիշյալ իրավական դիրքորոշումը որևէ կերպ հաշվի չի առնվել, դրա պահանջներին համապատասխան քննչական ենթակայությունը որոշելու կանոն չի սահմանվել: Այդպիսի իրավակարգավորման բացակայությամբ պայմանավորված՝ գործնականում ՀՀ վճռաբեկ դատարանի իրավական դիրքորոշման պահանջները կարող են խախտվել, կվտանգվի օբյեկտիվ քննություն կատարելու օրենսդրական պահանջը:
Նկատի ունենալով, որ ՀՀ քննչական կոմիտեում քննվող քրեական գործով տուժողը նույն կոմիտեի քննիչը հանդիսանալու դեպքում գործը նույն մարմնի վարույթում թողնելը կարող է հանգեցնել վարույթն իրականացնող մարմնի ինստիտուցիոնալ և գործառութային անաչառության վիճարկման, ուստի նպատակահարմար է օրենքով սահմանել նաև քրեական գործերի ենթակայությունը նման իրավիճակներում:
	Չի ընդունվել
Նախագծով առաջարկվող կարգավորման նպատակն է սահմանել, որ խոշտանգման վերաբերյալ գործեր քննելու իրավասություն կարող է ունենալ միայն անկախության պահանջներին բավարարող մարմինը: Ինչպես արդեն իսկ ներկայացվել է Նախագծի հիմնավորումներով՝ ՀՀ քրեական դատավարության օրենսգրքի 189-րդ հոդվածի համաձայն՝ նախաքննական մարմիններն են քննչական կոմիտեն, հակակոռուպցիոն կոմիտեն, ազգային անվտանգության, հարկային և մաքսային մարմինները:
Հաշվի առնելով այն, որ Հակակոռուպցիոն կոմիտեն իրականացնում է միայն կոռուպցիոն հանցագործություններով գործերի քննությունը, պետական եկամուտների կոմիտեն իր կարգավիճակով և գործառույթներով պայմանավորված չի կարող իրականացնել խոշտանգումների գործերով քննությունը, առավել նպատակահարմար է սահմանել, որ խոշտանգման վերաբերյալ քրեական գործերով նախաքննությունն իրականացնի ՀՀ քննչական կոմիտեն: 
Վերոգրյալից պարզ է դառնում, որ որևէ այլ մարմին սույն պահին գոյություն չունի Հայաստանի Հանրապետությունում, որի քննչական ենթակայությանը կարող է հանձնվել հիշյալ քրեական գործերի քննությունը:

	3. Նախագծով առաջարկվող փոփոխությունների համատեքստում առաջարկում ենք վերանայել նաև ՀՀ քրեական օրենսգրքի 309-րդ հոդվածի 2-րդ մասով նախատեսված հանցագործությունների վերաբերյալ գործերի ենթակայությունը (ներկայումս ՀՀ քրեական օրենսգրքի 309-րդ հոդվածի 2-րդ մասով նախատեսված հանցագործությունների վերաբերյալ գործերով նախաքննությունն իրականացնում են ՀՀ հակակոռուպցիոն կոմիտեի քննիչները)՝ այն նույնպես վերապահելով ՀՀ քննչական կոմիտեի քննիչներին՝ նկատի ունենալով, որ այդ հանցակազմի օբյեկտիվ կողմը գրեթե նույնանում է վերջիններիս ենթակայությանը փոխանցվող ՀՀ քրեական օրենսգրքի 309.1-ին հոդվածով նախատեսված հանցագործության հանցակազմի օբյեկտիվ կողմի հետ, այդ երկու հանցակազմերը հիմնականում տարբերվում են արարքի սուբյեկտիվ կողմի տարրը հանդիսացող նպատակով, ինչով պայմանավորված՝ նպատակահարմար չէ այդ հանցագործությունների վերաբերյալ գործերի ենթակայությունը վերապահել տարբեր քննչական մարմիններին՝ հաշվի առնելով դրանց քննության առանձնահատկությունները:
	Չի ընդունվել
Հակակոռուպցիոն կոմիտեի՝ որպես քննչական մարմնի ձևավորման նպատակը ՀՀ քրեական օրենսգրքի Հավելված N 6-ով  նախատեսված կոռուպցիոն գործերի քննությունը մեկ քննչական մարմնում կենտրոնացնելն է: Ընդ որում, սա բխում է ինչպես մասնագիտացված քննչական մարմնի ստեղծման և այն կոռուպցիոն հանցագործությունների քննությունից բխող ռիսկերի հաշվառմամբ համապատասխան անկախության և սոցիալական երաշխիքներով օժտելու անհրաժեշտությամբ, այնպես էլ՝ Հայաստանի Հանրապետության ստանձնած միջազգային պարտավորություններից, որոնք նույնպես պահանջում են, որպեսզի կոռուպցիոն բոլոր գործերը կենտրոնացվեն մեկ մասնագիտացված մարմնի մոտ: Միևնույն ժամանակ նշենք, որ գտնում ենք որ ՀՀ քրեական օրենսգրքի 309-րդ հոդվածի 2-րդ մասով և 309.1-ին հոդվածով նախատեսված հանցավոր արարքների միջև առկա են էական տարբերություններ, որոնք ազդում են հանցավոր արարքի որակական կողմի վրա՝ առաջինով նախատեսված արարքը դարձնելով կոռուպցիոն, և օբյեկտիվ կողմի որոշ նմանություններ բավարար չեն, որպեսզի հիշյալ գործերով քննչական ենթակայությունը փոխանցվի քննչական կոմիտեին:

	4. Նախագծի 2-րդ հոդվածի 2-րդ մասի համաձայն՝ «ՀՀ քրեական օրենսգրքի 149-րդ, 150-րդ, 154.1-րդ, 309.1-ին հոդվածներով, 341-րդ հոդվածի 2-րդ մասով, խոշտանգմամբ զուգորդված լինելու դեպքում՝ 341-րդ հոդվածի 3-րդ մասով նախատեսված հանցագործությունների վերաբերյալ հարուցված քրեական գործերը, որոնց նախաքննությունը սույն օրենքի ուժի մեջ մտնելու պահին չի ավարտվել, սույն օրենքը ուժի մեջ մտնելուց հետո՝ եռօրյա ժամկետում, ուղարկվում են ըստ ենթակայության»: 
Գտնում ենք, որ նման իրավակարգավորումը գործնականում կարող է առաջացնել խնդիրներ: Մասնավորապես՝ օրենքն ուժի մեջ մտնելու օրվա դրությամբ կարող են լինել վերը նշված հոդվածներով նախատեսված հանցագործությունների վերաբերյալ քրեական գործեր, որոնցով նախաքննությունը գտնվի ավարտական փուլում, այդ թվում՝ գործի նյութերը ծանոթանալու համար տրամադրված լինեն համապատասխան դատավարության մասնակիցներին, որպիսի պայմաններում եռօրյա ժամկետում այդ գործերի հանձնումը այլ քննչական մարմնին՝ որպես իրավակարգավորում ընդունելի համարվել չի կարող, քանի որ դա կարող է հանգեցնել նախաքննության ժամկետների ձգձգման (հատկապես՝ մեծածավալ գործերի դեպքում) և հնարավոր այլ բացասական  հետևանքների: Ուստի, անհրաժեշտ է նախատեսել համապատասխան իրավակարգավորում (բացառություն), օրինակ՝ նման գործերի հանձնումը այլ քննչական մարմնին համարել անթույլատրելի:
		ՉԻ ընդունվել
Հաշվի առնելով այն, որ առաջարկվող փոփոխությունները պայմանավորված են անկախության չափանիշներին համապատասխանող մարմինների կողմից քրեական գործերի քննությունը ապահովելու անհրաժեշտությամբ, գտնում ենք, որ սույն դեպքում առավել նպատակահարմար է անկախ նախաքննության ավարտական փուլում գտնվելու հանգամանքից հնարավորինս ապահովել ՀՀ քննչական կոմիտեի կողմից խոշտանգման վերաբերյալ գործերով քննության իրականացումը:

	7. Հակակոռուպցիոն կոմիտե
	02.12.2021 թ.

	
	N 18-1242գ-21

	Նախագծի վերաբերյալ առաջարկություններ չկան:
	

	8. Հայաստանի Հանրապետության մարդու իրավունքների պաշտպան
	03.01.2022 թ.

	
	N 01/13.6/6806-21

	Նախագծի վերաբերյալ առաջարկություններ չկան:

